
ДЭЛГЭРЭНГҮЙ ТАНИЛЦУУЛГА

Монгол Улсын Эрүүгийн хуульд
нэмэлт, өөрчлөлт оруулах
тухай хуулийн төсөл


Монгол Улсын Үндсэн хуулийн 16 дугаар зүйлийн 17 дахь хэсэгт зааснаар Монгол Улсын иргэн “төр, түүний байгууллагаас хууль ёсоор тусгайлан хамгаалбал зохих нууцад хамаарахгүй асуудлаар мэдээлэл хайх, хүлээн авах эрхтэй”. Мөн “... задруулж үл болох төр, байгууллага, хувь хүний нууцыг хуулиар тогтоон хамгаална” гэж заасныг үндэс болговол гэмт хэргийг мөрдөн шалгах, хянан шийдвэрлэх ажиллагааны явцад хувь хүн хуулиар тусгайлан нууцад тооцож хамгаалахаар зааснаас бусад мэдээ, баримтыг олж мэдэх, хүлээн авах эрхтэй, хүний эрх, нэр төр, алдар хүнд, нийтийн хэв журмыг хангах зорилгоор задруулж үл болох төрийн нууцыг хуулиар тогтоож хамгаалах ёстой байна.

Гэтэл Монгол Улсын Эрүүгийн хуулийн 21.9 дүгээр зүйлийн 1 дэх хэсэгт “Мөрдөн шалгах ажиллагааны талаарх баримт, мэдээллийг олж мэдсэн хүн мөрдөн шалгах ажиллагааны талаарх баримт, мэдээллийг задруулсан бол” эрүүгийн хариуцлага хүлээлгэхээр заасан нь ямар нэгэн хуулиар нууцлаагүй хэрэг хянан шийдвэрлэх ажиллагааны бүх баримт сэлтийг “мөрдөн шалгах ажиллагааны талаарх баримт, мэдээлэл” гэсэн өргөн хүрээг хамруулан томъёолж Монгол Улсын Үндсэн хуулиар иргэнд олгосон эрх, эрх чөлөөг үндэслэлгүйгээр хязгаарласан явдал болжээ. Мөн албаны нууцыг хадгалах, хамгаалах этгээдэд оногдуулах хариуцлагыг үүрэг хүлээгээгүй этгээдэд халдаан хэрэглэж буй нь шударга ёсыг гажуудуулахад хүргэжээ.

Иймд Монгол Улсын Эрүүгийн хуулийн 21.9 дүгээр зүйлд заасан мөрдөн шалгах ажиллагааны нууцыг задруулах гэмт хэргийн шинжийг Монгол Улсын Үндсэн хуульд нийцүүлэн дараах байдлаар өөрчлөх шаардлагатай байна.

1. Хуулийн төсөлд Эрүүгийн хуулийн 21.9 дүгээр зүйлийн 1 дэх хэсгийг хүчингүй болгож 21.9.2 дахь хэсгийг мөн зүйлийн нэг дэх хэсэг болгон өөрчилж энэ хэсэгт “хууль сахиулагч”, “албан тушаалтан” гэх этгээдүүдийг эрүүгийн хариуцлага хүлээх этгээд болгон нэмж тусгана.
2. Эрүүгийн хуулийн 21.9.3-ийг 21.9.2 болгон өөрчлөөд “Мөрдөн шалгах ажиллагааны нууцалсан баримт, мэдээллийг олж мэдсэн хүн баримт, мэдээллийг задруулж, нууцалсан гэрчийг илчилсэн”, мөн “шүүгч, прокурор, хууль сахиулагч, мөн мөрдөн шалгах ажиллагааны нууцалсан баримт, мэдээллийг албаны үүргийн дагуу олж мэдсэн алба тушаалтан, алба хаагч, ажилтан тус мэдээллийг задруулж, хэрэг хянан шийдвэрлэх ажиллагаанд саад учруулсан бол” гэх томъёоллыг хуульд ялган томъёолж тусгана. Ингэснээр “мөрдөн шалгах ажиллагааны талаарх баримт, мэдээлэл” гэх өргөн хүрээтэй ойлголтын хүрээг хумьж зөвхөн “мөрдөн шалгах ажиллагааны нууцалсан баримт, мэдээллийг задруулсан этгээдэд нууцалсан гэрчийг илчилсэн, хэрэг хянан шийдвэрлэх ажиллагаанд саад учруулсан гэх хоёр тусдаа обьектод халдсанаар эрүүгийн хариуцлага хүлээлгэхээр хуульчилна.
3. Энэ зүйлд заасан “нууцалсан баримт, мэдээлэл” гэх ойлголтыг эргэлзээгүй, тодорхой болгох, Эрүүгийн хуулийг төсөөтэй хэрэглэх эрсдэлийг хаах үүднээс “мөрдөн шалгах ажиллагааны нууцалсан баримт, мэдээлэл” гэдэгт “зөвхөн шүүхэд хэргийг хэлэлцүүлэхээр танилцуулах ажиллагаа буюу шүүхийн урьдчилсан хэлэлцүүлгээс өмнөх шатанд хууль сахиулах, гэмт хэрэгтэй тэмцэх, хэрэг хянан шийдвэрлэх ажиллагааны явцад нууцалсан гэрч, нууц мөрдөн шалгах ажиллагаа явуулж цуглуулсан нотлох баримтыг ойлгоно” гэсэн тайлбарыг хуульд нэмж тусгана.

Эрүүгийн хуульд дээрх нэмэлт, өөрчлөлтийг оруулсанаар Монгол Улсын Үндсэн хуулийн 16 дугаар зүйлийн 17 дахь хэсгийг зөрчсөн байдал засагдаж хэрэг хянан шийдвэрлэх ажиллагаанд оролцож буй хүн, хуулийн этгээд, албаны бус бусад оролцогчдын хувьд тухайн хэргийн талаар өөрийн мэдэх хуулиар хориглоогүй баримт, мэдээллийн талаар олон нийтэд үзэл бодлоо илэрхийлж өөрийн эрх ашгаа хамгаалах, олон нийтийн мэдэх эрхийг хангах зэрэг эерэг үр дагавар нийгэмд авчирна. Түүнчлэн хэрэг хянан шийдвэрлэх ажиллагаанд чухал үр авчирдаг гэрчийг хамгаалах эрх зүйн орчин сайжирна.

Энэхүү хуулийн төсөл батлагдсанаар улсын төсөвт ямар нэгэн нэмэлт ачаалал үүсэх, хэрэг хянан шийдвэрлэх ажиллагааны зардал өсөх зэрэг эдийн засгийн үр дагавар гарахгүй.

Энэхүү нэмэлт өөрчлөлт оруулсанаар шинээр ямар нэг эрх зүйн дэд бүтэц байгуулах, хэрэг хянан шийдвэрлэх ажиллагааны зардал өсөх зэрэг эдийн засгийн үр дагавар үүсэхгүй.

